
Fundarstjóri, ágætu félagsmenn. 

Árið 2025 var gjöfult ár hjá Búseta. Félaginu óx fiskur um hrygg með bættri rekstrarafkomu, 

fjölgun íbúða, sterkari eignastöðu, hagstæðri langtímafjármögnun og áframhaldandi viðhaldi 

eldri eigna. Þó voru horfur á fasteignamarkaði nokkuð krefjandi á árinu, með háum vöxtum 

og mikilli verðbólgu. Full ástæða var því til varfærni í uppbyggingu nýrra eigna og jafnframt 

til að hlúa vel að því eignasafni sem félagið á í dag. Þessi varfærna stefna hefur skilað sér í 

hagkvæmri fjármögnun félagsins, lægri vöxtum en flest önnur félög njóta á 

skuldabréfamarkaði. Má því segja að félagið hafi fjárhagslega aldrei staðið traustari fótum. 

Rekstrarniðurstöður sýna að tekjur félagsins jukust í 3,8 milljarða króna og þegar 

rekstrarkostnaður hafði verið dreginn frá nam rekstrarafkoman tæplega 2,8 milljörðum króna. 

Þetta sýnir að félagið hefur styrkt tekjugrunn sinn verulega. Þar vegur einnig þungt framlag 

Leigufélags Búseta, sem heldur áfram að skila móðurfélaginu tekjum og styðja þannig við 

sterkan rekstur félagsins. Til samanburðar má líta tíu ár aftur í tímann, til ársins 2015. Þá var 

uppbygging Búseta að hefjast fyrir alvöru og rekstrartekjur að taka verulegan kipp. Á þeim 

tíma námu rekstrartekjur um fjórðungi af því sem þær eru í dag og virði eigna félagsins var 

sömuleiðis um fjórðungur af núverandi verðmæti. Þetta eru sannarlega umtalsverð umskipti á 

aðeins einum áratug. Á þessum tíma hefur Búseti verið virkur þátttakandi í uppbyggingu 

hagkvæms húsnæðis fyrir fólk á öllum aldri. Félagið hefur þó ávallt lagt sérstaka áherslu á að 

bjóða yngra fólki minni íbúðir á hagkvæmum kjörum. 

Á síðasta ári voru tvö uppbyggingarverkefni í gangi hjá félaginu. Líkt og árið á undan 

mótaðist rekstrarumhverfið þó af háu vaxtastigi. Félagið gaf út skuldabréf á árinu að fjárhæð 

tveir milljarðar króna með 3,8 % vöxtum. Fjármunirnir voru nýttir til að endurfjármagna eldri 

skammtímalán og lánalínur. Á árinu afhenti félagið nýjar íbúðir við Stefnisvog í Reykjavík. 

Um er að ræða vandaðar íbúðir á eftirsóttum stað í Vogahverfinu sem keyptar voru fullbúnar. 

Jafnframt héldu áfram framkvæmdir við tvö nýbyggingarverkefni félagsins. Annars vegar eru 

það fimm raðhús við Axlarás í Hafnarfirði, sem öll hafa nú verið seld, og hins vegar bygging 

46 íbúða við Eirhöfða í nýju hverfi á Ártúnshöfða, sem eru komnar í sölu. Þessar íbúðir hafa 

verið sérhannaðar fyrir félagið þannig að hægt er að bjóða félagsmönnum fjölbreytt úrval 

íbúðastærða, bæði minni og stærri eignir. Umfang viðhaldsverkefna félagsins var einnig 

meira en nokkru sinni fyrr og reyndist viðhald stærsti einstaki kostnaðarliðurinn í rekstri 

félagsins á árinu. Okkur er annt um ásýnd eigna félagsins og viljum áfram efla stuðning og 

þjónustu við búsetufélögin á komandi árum. 

Það verkefni sem ég er þó stoltastur af að hafa lokið á síðasta ári er endurgerð og stækkun 

höfuðstöðva félagsins í Síðumúla. Það hafði lengi verið draumur minn og margra annarra að 

þetta verkefni yrði tilbúið í tengslum við afmælisár félagsins 2023. Því markmiði náðum við 

ekki þá, en á síðasta ári lauk framkvæmdunum loks. Nú getur félagið boðið upp á aðstöðu 



fyrir fundi á vegum félagsins og til afnota fyrir búsetufélög til að halda aðalfundi í nýju 

félagsheimili Búseta. Við væntum mikils af þessari aðstöðu í framtíðinni. 

Á síðasta aðalfundi voru kynnt málefni hins svokallaða Græna gímalds við Álfabakka 2. Þau 

mál voru áfram fyrirferðarmikil á árinu 2025. Lögmenn félagsins hafa unnið að málinu 

gagnvart Reykjavíkurborg og stofnunum hennar, þar á meðal Heilbrigðiseftirlitinu sem fer 

með leyfismál. Þá hafa einnig farið fram fundir með yfirmönnum borgarinnar til að kanna 

mögulegar lausnir sem gætu talist ásættanlegar fyrir íbúa í Árskógum. Að okkar mati er það 

skýr krafa að byggingin næst Árskógum verði lækkuð og færð nær því skipulagi sem félaginu 

var kynnt þegar lóðinni var úthlutað til Búseta. Félagið hefur kappkostað að koma í veg fyrir 

að starfsemi hefjist í húsinu og jafnframt unnið að undirbúningi mögulegrar málsóknar gegn 

Reykjavíkurborg og eigendum hússins. Þessi vinna mun skýrast frekar á komandi mánuðum. 

Væntanleg er stjórnsýsluúttekt Innri endurskoðunar Reykjavíkurborgar og jafnframt er að 

vænta niðurstöðu álitsgerðar sem Búseti fól tveimur sérfræðingum á sviði stjórnsýslu- og 

skipulagsréttar að vinna fyrir félagið. Markmið hennar er að meta réttarstöðu félagsins og 

möguleika þess til frekari aðgerða. Niðurstaðan mun liggja fyrir í júní og verður fyrst kynnt 

stjórn félagsins og síðar íbúum í Árskógum. Það verður að segjast að þetta deilumál hefur 

krafist mikils af félaginu og reynst því nokkuð erfitt. Við munum hins vegar standa með 

okkar íbúum og fylgja þessu máli eftir af festu. 

Jafnframt er full ástæða til að nefna þá stefnumótunarvinnu sem hófst síðla árs 2025 og 

stendur nú yfir með aðkomu KPMG. Niðurstöður hennar verða kynntar nánar hér á 

fundinum. Við væntum mikils af þeirri vinnu við að móta stefnu félagsins til næsta áratugar. 

Búseti gegnir mikilvægu hlutverki í samfélaginu og er í fremstu röð við að skapa 

félagsmönnum sínum varanlegt og hagkvæmt húsnæði. 

Ágætu fundarmenn. Félagsmenn Búseta eru nú um 7.000 talsins. Markmið stjórnar er að 

vinna sem best að hagsmunum þeirra allra, hvort sem þeir eru búseturéttarhafar eða 

félagsmenn sem bíða þess að komast í íbúð á vegum félagsins. Í þessu félagi eru allir jafnir 

og við leggjum ríka áherslu á virkt samtal við félagsmenn okkar, bæði af hálfu stjórnar og 

starfsfólks Búseta. 

Mig langar að nota þetta tækifæri til að þakka starfsfólki félagsins fyrir fórnfýsi og góð störf á 

árinu og sérstaklega Bjarna Þór framkvæmdastjóra fyrir ánægjulegt og árangursríkt samstarf 

við stjórn félagsins og mig persónulega sem stjórnarformann. Framúrskarandi samstarf okkar 

hefur verið lykilforsenda farsællar framþróunar, þar sem sameiginleg sýn og gagnkvæmt 

traust hafa skapað grunn að góðum árangri.  

Að lokum vil ég óska ykkur öllum til hamingju með þetta öfluga félag sem heldur áfram að 

vaxa og dafna á viðburðaríkum tímum. 

Takk fyrir. 

 


